
Kesyon Sou Bilten Vòt 1 

Pwopozisyon Amannman nan Konstitisyon an: Akselere Pwosesis pou Akòde 
yon Otorizasyon Revokab pou Itilizasyon Espas Piblik 

Pwopozisyon sa a t ap senplifye pwosesis pou Vil la bay yon pwopriyetè yon 
"otorizasyon revokab" pou ka itilize byen piblik pou itilizasyon prive tankou ban, 
ranp, plant, ak retoran sou twotwa. Sa t ap elimine obligasyon pou yon ajans 
minisipal òganize yon odyans anvan li akòde yon otorizasyon revokab epi retire 
obligasyon pou pibliye yon avi nan jounal anvan odyans piblik pou otorizasyon ak 
franchiz ki revokab. Konsènan restoran twotwa yo, pwopozisyon amannman sa a 
nan Konstitisyon an t ap retire pouvwa Konsèy Minisipal la pou il refize yon restoran 
twotwa pandan li rete obligatwa pou avize Konsèy Kominotè ki konsène a, Prezidan 
Awondisman an ansanm ak Konsèye minisipal la. 

Otorizasyon Revokab 

Moun ak antite prive yo ka itilize espas piblik ki pou Vil la sèlman nan sèten 
sikonstans epi sèlman avèk pèmisyon Vil la. Yon konpayi prive k ap ofri yon sèvis 
piblik, tankou yon konpayi elektrisite oswa yon abri bis, dwe jwenn yon franchiz 
nan men Vil la pou enstale enfrastrikti yo a. Vil la bay otorite pou konstwi epi mentni 
estrikti sou oswa anba lari oswa twotwa yo atravè sa yo rele yon "otorizasyon 
revokab." 

Souvan se pwopriyetè byen oswa biznis ki resevwa otorizasyon revokab pou mete 
objè sou twotwa a devan pwopriyete yo. Pami otorizasyon revokab komen yo genyen 
pèmisyon pou konstwi yon ranp pou rann antre aksesib, yon kloti pou sere espas 
fèmen pou mete poubèl, oswa yon ban ki sitiye sou yon twotwa. Yon pwopriyetè 
restoran dwe jwenn yon lisans ak yon otorizasyon revokab pou li kapab opere sou 
twotwa oswa nan lari devan biznis li an. Vil la ka revoke yon otorizasyon revokab 
nenpòt ki lè. Chak otorizasyon revokab egzije yon peman anyèl pou konpanse Vil la 
pou itilizasyon byen piblik la. 

Pou jwenn yon otorizasyon revokab, yon moun oswa yon antite biznis dwe depoze 
yon demann nan Depatman Transpò (DOT). DOT, oubyen, nan ka enfrastrikti 
telekominikasyon yo, Biwo Teknoloji ak Inovasyon (OTI), dwe òganize yon odyans 
piblik, epi moun ki fè demann nan dwe peye pou pibliye avi odyans sa a de fwa nan 
jounal lokal yo. Fòk yo avize manm Konsèy Kominotè lokal la ak manm Konsèy 
Minisipal la tou, epi fòk yo pibliye avi a nan "City Record" pandan 15 jou. DOT 
(oswa OTI, avèk apwobasyon DOT) ka lè sa a, bay otorizasyon revokab la, 

avèk apwobasyon Majistra a. Menm egzijans pou odyans ak avi aplike pou franchiz 
yo tou. 

Otorizasyon revokab pou retoran twotwa yo sijè a lòt egzijans pwosediral.  Konsèy 
Kominotè lokal la dwe analize pwopozisyon pou yon restoran twotwa epi, si DOT 
akòde otorizasyon revokab la, Konsèy Minisipal la ka vote pou refize li. Restoran 
nan lari, ki vle di plas pou chita nan lari a olye de sou twotwa a, pa gen egzijans 
adisyonèl sa yo. 

Chanjman Ki Pwopoze 

Pwopozisyon sa a t ap elimine egzijans pou tout otorizasyon revokab yo ta pase pa 
yon odyans piblik. Olye de sa, DOT oswa OTI t ap kapab chwazi si yo vle òganize 
yon odyans piblik sou yon pwopozisyon otorizasyon revokab, selon diskresyon yo. 

Yo pa ta bezwen pibliye avi pou yon odyans piblik pou yon otorizasyon revokab 
oswa yon franchiz nan jounal ankò, epi yo ta sèlman bezwen pibliye avi a nan "City 
Record" pandan 6 jou, olye de 15. DOT ou OTI t ap bezwen avize Konsèy Kominotè 
a, Konsèye Minisipal la, ak Prezidan Awondisman an de demann pou otorizasyon 
revokab la, epi ba yo opòtinite pou yo soumèt kòmantè. 

Restoran twotwa yo ta pase nan menm pwosesis ak tout lòt otorizasyon revokab yo. 
Sa ta vle di ke Konsèy Minisipal la pa t ap gen otorite ankò pou refize yon otorizasyon 
revokab pou yon restoran twotwa. 

Aplikasyon 

Pwopozisyon amannman sa yo nan Konstitisyon an t ap antre an vigè 1ye mas 
2027, epi yo pa  t ap aplike pou okenn deamann otorizasyon revokab ki te soumèt 
anvan dat sa a. 

Kesyon Sou Bilten Vòt 2 

Pwopozisyon Amannman nan Konstitisyon an: Diminye Demach 
Administrativ Founisè Vil la ranpli; Egzije Reyinyon Regilye pou Komite 

Règleman pou Akizisyon an 
 

 
Pwopozisyon sa a ta fè plizyè chanjman nan lwa Vil la ki gouvène akizisyon. Sa t ap 
pèmèt Komisyon Konsèy Règleman Akizisyon an senplifye yon kesyonè ke founisè 
yo dwe ranpli anvan yo esye jwenn kontra ak Vil la pou diminye fado pou ti biznis 
ki fè kontra avèk Vil la; elimine yon egzijans pou ajans yo fè yon odyans chak ane 
sou yon rapò sou kontra sèvis kliyan; otorize Majistra a delege otorite bay ajans yo 
pou apwouve sèten kontra; epi egzije ke Komite Règleman pou Akizisyon an 
rankontre omwen yon fwa chak trimès pou ankouraje transparans nan règ ki gouvène 
akizisyon Vil. 

Pwosesis ki Deja Egziste 

Kounye a, Majistra a ak Kontwolè Finansye a oblije kenbe yon kesyonè ke moun ki 
ta vle jwenn kontra nan men Vil la dwe ranpli. Kesyon presi yo tabli nan lalwa lokal 
la epi yo gen ladan yo egzijans konplèks epi detaye. Tout founisè ki sijè a egzijans 
kesyonè a oblije ranpli menm kesyonè a. Se Majistra a ansanm ak Kontwolè finansye 
ki reponsab tout desizyon politik ki gen rapò ak kesyonè a. Ajans ki bay kontra sèvis 
kliyan yo oblije pwodui yon plan ak yon kalandriye ki lye ak kontra sa yo chak ane 
epi òganize yon odyans anvan yo finalize plan an ak kalandriye a. 

Majistra a ak Direktè Biwo Sèvis Kontra Meri gen otorite pou delege divès otorite 
yo genyen konsènan apwobasyon kontra bay Responsab Mache Piblik Ajans lan. 
Sepandan, Majistra a pa ka delege otorite pou apwouve kontra ki vo plis pase 5 
milyon dola epi ki atribiye gras a yon metòd ki pa yon apèldòf konpetitif. 

Konstitisyon an etabli Komite Règleman pou Akizisyon, ki mete an vigè règ pou 
pwosesis akizisyon Vil la. Se twa moun Majistra a nonmen ak de moun Kontwolè a 
nonmen ki fè Komite a. Komite a pa oblije reyini selon okenn orè patikilye. 

Chanjman Ki Pwopoze 

Pwopozisyon sa a ta otorize Komite Règleman pou Akizisyon an pou detèmine 
kontni kesyonè ke founisè potansyèl Vil la dwe 

ranpli. Komite Règleman pou Akizisyon an t ap gen otorite pou adopte règ ki otorize 
sèten kontraktè, tankou kontraktè ki gen kontra anba yon sèten montan dola 
maksimòm oswa ti biznis, pou reponn kesyon diferan oswa sèlman yon pati nan 
kesyon yo pou diminye fado sou founisè sa yo. Biwo Sèvis Kontra Majistra a t ap 
responsab pou aplikasyon politik ki defini nan règleman sa yo. Komite Revizyon 
Franchiz ak Konsesyon an t ap gen otorite pou egzèse menm otorite sou kesyonè a 
menm jan ak Komisyon Règleman pou Akizisyon an konsènan franchiz ak 
konsesyon yo. 

Ajans ki bay kontra sèvis kliyan yo p ap oblije pibliye yon bouyon plan sèvis kliyan 
epi òganize yon odyans sou plan sa a ankò. Y ap toujou oblije devlope yon plan 
konsa chak ane. 

Majistra a t ap gen otorite pou delege otorite bay Responsab Mache Piblik Ajans yo 
pou apwouve kontra ki vo plis pase 5 milyon dola epi ki atribiye gras a yon metòd 
ki pa yon apèldòf konpetitif, avèk apwobasyon Komisè ajans lan. 

Pwopozisyon sa a t ap rann otorite Vil la genyen pou òganize yon peryòd avi ak 
kòmantè piblik olye de yon odyans piblik, pou kontra ki depase yon sèten montan 
dola a pèmanan tou. Sa t ap bay Komite Règleman pou Akizisyon an otorite pou 
fikse montan maksimòm an dola kote kontra yo vin sijè a egzijans avi ak kòmantè 
piblik la. 

Komite Règleman pou Akizisyon an t ap oblije reyini chak twa mwa. Li t ap gen 
otorite tou pou ogmante valè minimòm kontra ki oblije ajans yo aksepte kòmantè 
piblik. 

Aplikasyon 

Amannman nan konstitisyon an ki bay Majistra a otorite pou delege otorite bay 
Responsab Mache Piblik Ajans yo, elimine egzijans pou ajans yo òganize yon 
odyans sou plan sèvis kliyan yo, epi bay Komisyon Kontwòl Akizisyon otorite pou 
devlope règ ki gen rapò ak kesyonè anvan kontra a t ap antre an vigè imedyatman 
apre sètifikasyon ke votè yo te apwouve pwopozisyon sa a. 

Egzijans pou Komite Règleman pou Akizisyonan reyini chak twa mwa a t ap antre 
an vigè 1ye janvye 2027. 

Otorizasyon pou Komite Règleman pou Akizisyon an ogmante valè minimòm kontra 
ki oblije ajans yo aksepte kòmantè piblik la ap antre an vigè 1ye oktòb 2030. 

Kesyon Sou Bilten Vòt 3 

Pwopozisyon Amannman nan Konstitisyon an: Akselere Pwojè Sekirite Lari 
yo, Vant pwopriyete minisipal ki pa itilize, Lokasyon Biwo 

Rezime 

Pwopozisyon sa a t ap elimine kèk egzijans konsiltasyon ant ajans yo pou ka 
senplifye pwosesis apwobasyon pwojè sekirite lari yo. Pwopozisyon sa a ta pèmèt 
tou Depatman Sèvis Administratif Tout Vil la (DCAS) vann oswa dispoze de yon 
fason kèlkonk, ti pwopriyete piti Vil la ak dwa amenajman daprè yon pwosedi analiz 
itilizasyon tè akselere, rann pwogram ki pèmèt DCAS vann pwopriyete ki pa 
eksplwatab san vantozanchè piblik, vin pèmanan, epi elimine odyans piblik devan 
Komisyon Planifikasyon Vil la ak revizyon nan Konsèy Minisipal la pou akselere 
pwosesis pou Vil la fè akizisyon espas biwo pou anplwaye Vil la. 

Pwojè Sekirite Lari 

Kounye a, lwa lokal la egzije pou ajans Vil la yo swiv sèten pwosedi anvan yo lanse 
yon "gwo pwojè transpò". Gwo pwojè transpò yo defini kòm pwojè ki realiyen yon 
wout, tankou retire yon vwa sikilasyon oswa yon vwa pakin, pou plis pase kat blòk 
youn apre lòt oswa 1,000 pye, ak pwojè ki ajoute oswa retire yon livwa siklis 
kelkeswa longè a. Nan kad pwosesis sa a, nenpòt ajans k ap lanse yon gwo pwojè 
transpò (pi souvan Depatman Transpò, ou DOT) dwe avèti divès responsab ak 
Konsèy Kominotè lokal la epi fè yon prezantasyon bay Konsèy Kominotè a si li 
mande sa. Ajans lan dwe konsilte tou ak lòt ajans yo, tankou Depatman Polis, 
Depatman Ponpye, Depatman Sèvis Ti Biznis, ak Biwo Majistra a pou Moun ki 
Andikape. Depatman Ponpye a dwe pale tou ak kazèn ponpye ki afekte nan zòn gwo 
pwojè transpò a. Ajans k ap lanse pwojè a dwe sètifye ke tout konsiltasyon sa yo te 
fèt. Egzijans pou sètifikasyon ak prezantasyon sa yo ka lakòz reta nan lansman pwojè 
sekirite lari yo. 

Amannman sa a ki pwopoze nan Konstitisyon an t ap elimine tout obligasyon ke yon 
ajans yo konsilte nan kad yon gwo pwojè transpòtasyon ta genyen pou li al pale ak 
yon lòt moun apa de responsab ajans sa a. Kidonk, Depatman Ponpye pa t ap oblije 
al pale ak kazèn ponpye ki afekte yo ankò lè DOT pwopoze yon gwo pwojè 
transpòtasyon. Anplis de sa, pwopozisyon sa a t ap klarifye ke DOT ka detèmine ke 
gen yon nesesite sibstansyèl pou lansman imedya yon pwojè pou prezève sekirite 
popilasyon an ki baze sou faktè tankou done aksidan, pou yon ajans ka kòmanse 
travay sou yon pwojè konsa 

anvan yo voye notifikasyon obligatwa a bay Konsèye Minisipal, Senatè, Depite, ak 
Konsèy Kominotè a ki afekte a. 

Finalman, pwopozisyon sa a t ap prevwa ke pa konsilte yon ajans pa ta dwe afekte 
validite yon pwojè. Si amannman sa a ta adopte, DOT t ap toujou oblije konsilte lòt 
ajans anvan li lanse yon gwo pwojè transpò, men erè teknik oswa echèk envolontè 
nan pwosesis la p ap ka sèvi baz pou kanpe oswa anile lansman yon pwojè sekirite 
lari. 

Dispozisyon Byen Minisipal 

Pwopozisyon sa a t ap: (1) pèmèt dispozisyon teren Vil la ki pa depase 10,000 pye 
kare ak dwa amenajman ki sou sit moniman istorik Vil la pou yo pase nan Pwosedi 
Revizyon Akselere pou Itilizasyon Tè a, (2) rann yon pwogram ki pèmèt vann teren 
ki pa ka amenaje bay yon pwopriyetè ki gen tè kole san vantozanchè piblik pèmanan, 
epi (3) elimine youn nan odyans piblik obligatwa kounye a yo apre Vil la fin resevwa 
otorizasyon pou dispoze de pwopriyete li a. 

Kounye a, Konstitisyon an egzije pou DCAS swiv plizyè pwosedi nan vann, lwe, 
oswa dispoze de yon fason kèlkonk de byen Vil la. Eksepte kèk eksepsyon, vant, 
lokasyon, ak lòt dispozisyon byen Vil la dwe pase pa yon egzamen atravè Pwosedi 
Inifòm pou Revizyon Itilizasyon Tè (ULURP) – yon pwosesis revizyon sèt mwa ki 
kòmanse ak opinyon konsiltatif nan men Konsèy Kominotè ki afekte a ak Prezidan 
Awondisman an, epi yon lòt egzamen ak vòt nan Komisyon Planifikasyon Vil la ak 
Konsèy Minisipal la. Lè Vil la fin resevwa otorite pou dispoze de byen li, byen sa a 
ka lwe oswa vann nan vantozanchè ak moun ki fè pi gwo òf la. 

Yon eksepsyon nan egzijans sa yo pèmèt DCAS sèvi avèk Pwosedi Revizyon 
Itilizasyon Tè Akselere (ELURP) pou vann pwopriyetè ki gen tè ki kole ak yo kèk 
teren ki pa ka amenaje san vantozanchè piblik. Se yon pwosedi analiz ki prevwa yon 
peryòd analiz 60 jou pou Konsèy Kominotè ansanm ak yon odyans piblik, pandan 
menm tan sa a, Prezidan Awondisman an ap fè yon analiz epi ap gen yon odyans 
piblik pou fini ak yon dènye desizyon an ke Komisyon Planifikasyon Vil la ap pran, 
men san Konsèy Minisipal la pa bezwen fè yon lòt analiz. Yo ka vann teren ki pa ka 
amenaje sa yo ak pwopriyetè ki gen tè akote yo san yon vantozanchè piblik, men 
eksepsyon ki konsène egzijans pou vantozanchè piblik la ap ekspire an 2030. 

Anplis de sa, si plis ke dezan pase ant apwobasyon final yon dispozisyon daprè 
ULURP ak egzekisyon yon akò pou vreman dispoze de pwopriyete a, Vil la oblije 
òganize yon lòt odyans ak yon avi piblik ki pibliye 45 jou anvan odyans la. 

Pwopozisyon sa a t ap amande pwosesis dispozisyon an nan plizyè fason. 
Premyèman, amannman sa a t ap sèvi avèk pwosedi akselere ELURP la pou pèmèt 
DCAS vann, lwe, dispoze de yon fason kèlkonk de byen Vil la ki mwens ke 10,000 
pye kare, ki li menm pa yon moniman istotik oswa ki pa dwa pou amenajman nan 
yon sit moniman Vil la sèlman. Se sèl pwojè ki pa gen enpak negatif enpòtan sou 
anviwònman an ki kalifye pou pwosedi akselere ki dekri nan kesyon bilten vòt sa a. 
Si yon pwojè, akòz gwosè li oswa nati li, nesesite yon deklarasyon enpak 
anviwònmantal daprè lwa lokal ak lwa eta a, li t ap oblije pase pa analiz ULURP ki 
pi konplè a. Chanjman sa a ta diminye pwosesis analiz lan pou teren ki gen yon 
gwosè modès mwens ke 10,000 pye kare ak tout dwa amenajman ki anlè yon 
moniman istorik Vil la. 

Dezyèmman, pwopozisyon sa t ap rann otorizasyon pou DCAS ka vann sèten teren 
ki pa ka amenaje ak pwopriyetè tè ki kole yo san vantozanchè piblik la pèmanan. 

Twazyèmman, li t ap elimine odyans piblik obligatwa kounye a lè gen plis ke dezan 
ki pase ant apwobasyon Konsèy la pou yon dispozisyon ak ekzekisyon yon akò pou 
dispozisyon pwopriyete a. 

Akizisyon Biwo 

Kounye a, tout pwopozisyon pou akizisyon espas biwo pou travayè Vil la, tankou 
lokasyon espas biwo nan bilding ki deja egziste, dwe pase pa yon pwosesis ki gen 
ladan avize Konsèy Kominotè lokal la ak tout Prezidan Awondisman yo; yon odyans 
ak yon vòt ke Komisyon Planifikasyon Vil la òganize; epi yon opòtinite pou Konsèy 
Minisipal la refize lokasyon an pa yon vòt de tyè. An pratik, DCAS antreprann anpil 
negosyasyon ak mèt bilding biwo yo anvan yo prezante yon pwopozisyon pou 
akizisyon devan Komisyon Planifikasyon Vil la ak Konsèy Minisipal la. 

Pwopozisyon amannman sa a nan Konstitisyont ap elimine egzijans pou odyans ak 
apwobasyon Komisyon Planifikasyon Vil la ansanm ak pouvwa Konsèy Minisipal 
la pou li refize akizisyon biwo. Okontrè, Komisè DCAS la t ap oblije fè yon konsta 
ke akizisyon an nan pi bon enterè Vil la, avize Konsèy Kominotè lokal la, Konseye 
Minisipal la, ak Prezidan Awondisman an de entansyon pou lwe espas pou biwo, epi 
pou avize Konsèy Minisipal la ak Kontwolè a apreakizisyon an fin fèt. 

Aplikasyon 

Amannman sa yo nan Konstitisyon an ta dwe antre an vigè imedyatman apre 
sètifikasyon ke votè yo te apwouve pwopozisyon sa a, eksepte pwopozisyon pou 
rann otorizasyon pou DCAS vann sèten teren ki pa ka amenaje ak pwopriyetè tè 

ki kole yo san vantozanchè piblik la pèmanan ta dwe antre an vigè 31 desanm 2030. 

Kesyon Sou Bilten Vòt 4 

Pwopozisyon Amannman nan Konstitisyon an: Senplifye Pèmi pou 
Konstriksyon epi Transfere Pèmi Bòdmè a bay Depatman Konstriksyon 

Pwopozisyon sa a t ap bay Komisè Depatman Konstriksyon an (DOB) otorite pou 
nonmen lòt komisè adjwen ak lòt komisè awondisman ki t ap kapab apwouve 
dokiman konstriksyon kòm yon pati nan pwosesis pèmi an. Pwopozisyon sa a bay 
DOB resposablite tou, an kolaborasyon avèk Depatman Pwoteksyon Anviwònman, 
Depatman Ponpye, ak Depatman Transpò, pou devlope yon sistèm santralize pou 
soumisyon ak apwobasyon pèmi konstriksyon. Finalman, pwopozisyon sa a t ap 
transfere responsablite pou bay pèmi sou bòdmè a de Depatman Sèvis Ti Biznis a 
DOB. 

Pwosesis ki Deja Egziste 

Kounye a, Konstitisyon an otorize Komisè DOB a pou nonmen sèlman de 
Komisyonè Adjwen, pami yo, yon Premye Komisè Adjwen. Konstitisyon an mete 
Komisè DOB a responsab tou pou nonmen yon Sipèentandan Minisipal nan chak 
awondisman. Se swa Komisè a, Komisè Adjwen an, oswa yon Sipèentandan 
Awondisman an ki dwe apwouve dokiman konstriksyon yo. 

Anvan yon nouvo pwojè konstriksyon kòmanse, yon aplikan dwe resevwa pèmi nan 
men plizyè ajans diferan. DOB responsab pifò nan pèmi konstriksyon yo; Depatman 
Ponpye analize plan yo epi li bay pèmi pou enstalasyon alam dife; Depatman 
Pwoteksyon Anviwònman an analize epi apwouve plan prevansyon polisyon dlo 
lapli; epi Depatman Transpò bay pèmi pou itilize espas lari pandan konstriksyon. 
Chak ajans gen pwòp sistèm pa li kote aplikan yo dwe soumèt dokiman pou analiz 
ak apwobasyon. 

Se DOB ki responsab aplikasyon Rezolisyon Zonaj ak Kòd Konstriksyon yo nan 
majorite Vil la, men se Depatman Sèvis Ti Biznis la ki responsab aplikasyon 
emisyon pèmi pou kèk estrikti sou bòdmè a, tankou estrikti ak bilding maritim yo 
ansanm ak teren Vil la. 

Chanjman Ki Pwopoze 

Pwopozisyon sa a t ap bay Komisè DOB a otorite pou nonmen plis ke de Komisè 
Adjwen kote sa nesesè. Komisè a t ap kapab delege pouvwa bay Komisè Adjwen sa 
yo, avèk restriksyon. Pwopozisyon an t ap bay Komisè a otorite pou nonmen yon 
Komisè Awondisman tou, olye de yon Sipèentandan Awondisman, nan chak 
awondisman epi li t ap pèmèt Komisè a 

nonmen lòt Komisè Minisipal ki ka apwouve dokiman 
konstriksyon nan tout vil la. 

Pwopozisyon sa a t ap chaje DOB pou devlope yon sistèm santralize pou soumisyon 
aplikasyon pou pèmi konstriksyon ak emisyon pèmi ak apwobasyon, dapre bidjè a. 
Lòt ajans ki bay pèmi ak apwobasyon pou nouvo konstriksyon, tankou Depatman 
Pwoteksyon Anviwònman an, Depatman Ponpye a, ak Depatman Transpò a, ta dwe 
kolabore tou ak DOB nan devlopman sistèm nan epi aksepte aplikasyon atravè 
sistèm nan. Sistèm sa a ta dwe etabli nan lane 2030 pou pi ta, oswa apre sa daprè 
jijman DOB. 

Finalman, pwopozisyon sa a t ap transfere responsablite pèmi konstriksyon bòdmè 
a de Depatman Sèvis Ti Biznis a DOB. DOB t ap responsab aplikasyon Rezolisyon 
Zonaj la ak Kòd Konstriksyon yo sou bòdmè a. Pèmi ak apwobasyon ki deja egziste 
yo, ke Depatman Sèvis Ti Biznis oswa ajans ki te vin anvan yo te bay, t ap rete an 
vigè. 

Aplikasyon 

Amannman yo pwopoze nan Konstitisyon an, ki transfere responsablite pèmi 
konstriksyon bòdmè bay DOB, t ap antre an vigè 31 desanm 2030, oubyen nan dat 
adopsyon yon kòd ki aplike a konstriksyon, alterasyon ak demolisyon estrikti bòdmè 
yo, selon sa ki rive anvan an. Lòt amannman nan Konstitisyon an ki nan 
pwopozisyon sa a t ap antre an vigè imedyatman apre sètifikasyon ke votè yo te 
apwouve pwopozisyon sa a. 

Kesyon Sou Bilten Vòt 5 

Pwopozisyon Amannman nan Konstitisyon an: Fikse Objektif Kontribisyon 
pou on Fon Ijans pou Ankouraje Rezèv Bidjetè Sifizan 

Pwopozisyon sa a t ap fikse yon montan lajan sib pou Vil la t ap mentni nan fon 
estabilizasyon revni an (ke yo rele tou "Fon Ijans") ak lòt fon rezèv yo. Biwo Jesyon 
ak Bidjè Majistra a t ap oblije pibliye yon metodoloji konsènan depo nan Fon Ijans 
lan. Depo yo t ap obligatwa daprè metodoloji sa a, ki dwe jwenn apwopriyasyon 
atravè pwosesis bidjè anyèl la. Metodoloji a ta dwe pase pa yon peryòd kòmantè 
piblik 30 jou ak yon odyans piblik. Vil la pa ta ka retire plis pase 50 pousan nan 
montan fon an sof si Majistra a sètifye ke gen yon bezwen fiskal ijan. 

Fon Ijans 

Yon Fon Ijans se yon fon kote yo mete sou kote eksè revni yon ane pou itilizasyon 
nan ane kap vini yo pou ede konble twou vid ki genyen nan bidjè a akoz yon kriz 
ekonomik, ijans, oswa diminisyon enprevi nan revni a. Fon Ijans yo ka ofri yon 
altènativ a ogmantasyon enpo ak rediksyon sèvis nan moman nesesite fiskal. 

An 2019, votè Vil Nouyòk yo te apwouve amannman nan Konstitisyon an ki otorize 
Vil la kreye yon Fon Ijans, epi an 2020, Lejislati a te fè chanjman ki koresponn nan 
nan lwa Eta a. Pwovizyon sa yo pa egzije Vil la depoze oswa kenbe okenn montan 
patikilye nan Fon Ijans lan. Okontrè, desizyon pou depoze lajan nan Fon Ijans lan 
rete nan men Majistra a ak Konsèy Minisipal la atravè pwosesis negosyasyon bidjè 
anyèl la. 

Lwa Eta a entèdi Vil la retire plis ke 50 pousan nan montan ki nan Fon Ijans lan sof 
si Majistra a sètifye ke gen yon bezwen fiskal ijan. 

Chanjman Ki Pwopoze 

Pwopozisyon sa a t ap fikse yon sib ke Vil la mentni nan Fon Ijans lan ak lòt fon 
rezèv yo yon montan ki egal a 12 pousan nan revni Vil la resevwa nan taks nan ane 
fiskal anvan an. 

Biwo Jesyon ak Bidjè (OMB) a, an konsiltasyon avèk Kontwolè a, ta dwe pibliye 
yon metodoloji ki dekri kijan yo ta dwe fè depo nan Fon Ijans lan chak fwa balans 
ki nan fon an 

mwens ke kantite lajan ki dekri pi wo a. Metodoloji a ta dwe pran an kont tandans 
kwasans revni yo, montan sipli fonksyònman Vil la, ak tout lòt faktè ki jije enpòtan 
pou asire yon bon jesyon fiskal. Metodoloji a ta ka prevwa fè depo pandan plizyè 
ane pou atenn objektif la, epi pou pa fè depo nan ane kote Vil la ap fè fas ak difikilte 
finansye menm si objektif la pa te atenn. Depo nan Fon Ijans lan, daprè metodoloji 
sa a, ta dwe dwe jwenn apwopriyasyon atravè pwosesis bidjè a, avèk apwobasyon 
Majistra a ak Konsèy Minisipal la. 

Yo ta dwe pibliye metodoloji a pou an me 2027 pou pi ta, epi fè mizajou ladan li 
anvan me 2030 epi omwen chak katran apre sa. 

Anvan yo pibliye metodoloji final la, OMB ta dwe pibliye yon vèsyon preliminè 
metodoloji a nan City Record omwen 30 jou anvan yo òganize yon odyans. Omwen 
30 jou anvan piblikasyon vèsyon preliminè metodoloji a, OMB ta dwe voye 
metodoloji a bay Prezidan Konsèy la, Kontwolè Eta a, ak Konsèy Kontwòl 
Finansye Eta New York la. 

Pwopozisyon sa a t ap entèdi Vil la retire plis ke 50 pousan nan montan ki nan Fon 
Ijans lan tou sof si Majistra a sètifye ke gen yon bezwen fiskal ijan, pou aliyen ak 
lwa Eta a. 

Aplikasyon 

Amannman pwopoze sa a t ap antre an vigè imedyatman apre sètifikasyon ke votè 
yo te apwouve pwopozisyon sa a. 

